
ՀՀ կառավարության 2017 թվականի

.................. N ..........

արձանագրային որոշման
ՀԱՅԵՑԱԿԱՐԳ
Նորագույն տեխնոլոգիաների կիրառմամբ անտառների ապօրինի հատումների կանխման համակարգի ներդրման 

I. ՄՇԱԿՈՂ ՄԱՐՄԻՆԸ
1. Նորագույն տեխնոլոգիաների կիրառմամբ անտառների ապօրինի հատումների կանխման համակարգի ներդրման հայեցակարգը (այսուհետ՝ Հայեցակարգ) մշակվել է Հայաստանի Հանրապետության բնապահպանության նախարարության կողմից:
II. ԱՄՓՈՓ ՀԱՄԱՌՈՏԱԳԻՐ
2. Հայեցակարգում ներկայացվում է Նորագույն տեխնոլոգիաների կիրառմամբ Հայաստանի Հանրապետությունում անտառների ապօրինի հատումների կանխման համակարգի ներդրման հիմնական սկզբունքներն ու անհրաժեշտությունը, որը հնարավորություն կտա հնարավորինս նվազագույնի հասցնել անտառներում անօրինական գործողությունները և ապօրինի հատումները և կօժանդակի անտառային էկոհամակարգերի պահպանությանը, դեգրադացված անտառային էկոհամակարգերի վերականգնմանը, անտառային պաշարների շարունակական և արդյունավետ օգտագործմանը և անտառների կայուն կառավարման ռազմավարության ապահովմանը:
3. Սույն Հայեցակարգի ընդունման անհրաժեշտությունը բխում է Հայաստանի Հանրապետության կառավարության  2016 թվականի հոկ​տեմբերի  18-ի N 1060-Ա որոշմամբ հավանության արժանացած Հայաստանի Հանրապետության կառավարության ծրագրի 1.4-րդ բաժնի «Բնապահպանություն» ենթաբաժնի պահանջից և Հայաստանի Հանրապետության կառավարության 2017 թվականի հունվարի 12-ի N 122-Ն որոշմամբ հաստատված Հայաստանի Հանրապետության կառավարության 2017 թվականի գործունեության միջոցառումների ծրագրի 76-րդ կետի պահաջից: 

III. ՆԵՐԱԾՈՒԹՅՈՒՆ
4. Շրջակա միջավայրի բաղադրիչների պահպանությունը յուրաքանչյուր երկրի կարևորագույն խնդիրներից մեկն է` բնական պաշարների շարունակական դեգրադացման, կենսաբազմազանության կորստի և անապատացման համընդհանուր երևույթների կանխարգելման տեսակետից: Որպես շրջակա միջավայրի կարևորագույն բաղադրիչ` բնական պաշարների թվում առանձնահատուկ տեղ են զբաղեցնում անտառները, որոնք ունեն բնապահպանական, սոցիալ-տնտեսական, ինչպես նաև ազգային անվտանգությունն ապահովող բացառիկ ռազմավարական նշանակություն:                                               Ներկայումս անտառների պահպանության և ապօրինի հատումների դեմ պայքարի վերահսկողական համակարգը, մարդկային ռեսուրսները և տեխնիկական հագեցվածությունը բավարար չեն անտառային էկոհամակարգերի պահպանության, ապօրինի անտառհատումների կրճատման, անտառների ամբողջականության ապահովման համար: 
5. ՀՀ անտառային ոլորտի հիմնախնդիրների լուծման կարճաժամկետ և երկարաժամկետ միջոցառումների իրականացման հաջողությունը պայմանավորված է երկրում որդեգրված քաղաքականության և ռազմավարության, անտառի ազգային ծրագրի, ինչպես նաև համապատասխան անհրաժեշտ օրենսդրական դաշտի և արդյունավետ կառավարման համակարգի առկայությամբ: Հայաստանի Հանրապետության անկախացումից հետո անտառային ոլորտի կառավարում իրականացնող համակարգի շարունակական փոփոխությունները չեն ապահովել պետական գործառույթների նպատակամետ իրականացում, համակարգում և տարանջատում, չեն կանխարգելվել ապօրինի գործողությունները և չի ապահովվել բազմանպատակային և կայուն անտառօգտագործում: Հայաստանի Հանրապետության քայքայված անտառային ռեսուրսների վերականգնումը, անտառածածկ տարածքի ավելացումը, անտառների բնապահպանական, սոցիալական և տնտեսական նշանակության պահպանում և զարգացում, պաշարների շարունակական և արդյունավետ օգտագործումը ներկայումս համարվում են գերակա խնդիրներ: Որպես պարտադիր ելակետ պետք է ընդունել, որ Հայաստանը սակավանտառ երկիր է, և անտառը հանդիսանում է ազգային անվտանգության ապահովող ռազմավարական բնական պաշար: Սակայն, հիմնականում մարդածին բացասական ներգործության արդյունքում անտառային էկոհամակարգերը հայտնվել են ծայրահեղ վտանգված վիճակում: Սակավանտառ ռեսուրսների կառավարումը մարդածին մեծ ճնշումների պայմաններում չի կարող լինել տնտեսապես շահութաբեր, պահանջում է պետական և այլ միջոցների շարունակական ներդրումներ:
6. Անտառային էկոհամակարգերի պահպանության բնագավառում նորագույն  միտումների քննարկումն անհնար է պատկերացնել՝ առանց ժամանակակից տեխնոլոգիաների առկայության: Հայաստանի Հանրապետության շրջակա միջավայրի պահպանության ու բնական ռեսուրսների բանական օգտագործման բնագավառներում,  հաշվի առնելով զարգացած երկրների հաջողված փորձը, անհրաժեշտ է կատարել համապատասխան փոփոխություն՝ ներդնելով նորագույն տեխնոլոգիաներ:  
IV. ՆԱԽԱՊԱՏՄՈՒԹՅՈՒՆ
7. Հայասատանը գտնվում է Կովկասի էկոտարածաշրջանում։ Այն բարձր լեռնային երկիր է, որտեղ առանձնացվում են 5 լանդշաֆտային տիպեր՝ կիսաանապատային, տափաստանային, անտառային, ենթալպյան և ալպյան մարգագետնային։
8. Երկրի ոչ մեծ տարածքում (մոտ 30 հազ. քառ. կմ) աճում են շուրջ 3800 տեսակ անոթավոր բույսեր, 428` հողային և ջրային ջրիմուռներ, 399` մամուռներ, շուրջ 4500 սնկեր, 464` քարաքոսեր, բնակվում են 549 ողնաշարավոր և շուրջ 17200 տեսակ անողնաշար կենդանիներ: Հայաստանի կենսաբազմազանությունն աչքի է ընկնում բարձր էնդեմիզմով` մոտ 500 կենդանատեսակ (ֆաունայի շուրջ 3 %-ը) և 144 բուսատեսակ (ֆլորայի 3,8%-ը) համարվում են Հայաստանի էնդեմիկներ: Հայաստանի բույսերի Կարմիր գրքում ընդգրկված են 452 տեսակ, որը կազմում է ամբողջ ֆլորայի 11,89 %: Հայաստանի կենդանիների Կարմիր գրքում ընդգրկված են 308 տեսակ` 155 անողնաշար  և 153 ողնաշարավոր: Բարձրակարգ բույսերի խտությամբ Հայաստանն աշխարհում գրավում է առաջնակարգ տեղերից մեկը` յուրաքանչյուր 1000 քառ. կմ տարածքում աճում է մոտ 107 տեսակ: Բույսերի մոտ 2000 տեսակ օժտված է սննդային, կերային, դեղատու, ներկատու, եթերայուղատու, մեղրատու, խեժատու հատկանիշներով, մի շարք կենդանիներ՝ մորթատու, մսատու և այլ հատկանիշներով:

9. 35 արժեքավոր բուսատեսակներ իսպառ անհետացել են Հայաստանի տարածքից, իսկ այժմ անհետացման եզրին են գտնվում մի շարք բուսատեսակներ, որոնք մեծ հետաքրքրություն են ներկայացնում: Հայաստանի տարածքն աչքի է ընկնում տեսակառաջացման ակտիվությամբ: Միայն վերջին 10 տարիների ընթացքում Հայաստանի տարածքում  նկարագրվել է գիտության համար 50-ից ավելի  նոր տեսակներ:
10. Հայաստանի Հանրապետությունում անտառները լեռնային են, ունեն հողապաշտպան, ջրապաշտպան և կլիմայակարգավորիչ նշանակություն, ինչպես նաև սոցիալ-տնտեսական, գիտական և բնապահպանական բարձր արժեք և հարուստ կենսաբազմազանություն:
11. Անտառները հիմնականում զբաղեցնում են բարձր թեքության, խիստ կտրտված լեռնալանջերը՝ ծովի մակերևույթից մոտ 550-2400 մ բարձրությունների վրա: Անտառային համակեցությունների թիվը անցնում է 200-ից, անտառային տարածքներում հանդիպում են 274 տեսակի ծառեր և թփեր, որոնցից բնական անտառկազմող հիմնական տեսակներն են արևելյան հաճարենին (Fagus orientalis), վրացական կաղնին (Q. iberica), արևելյան կաղնին (Q. macranthera), կովկասյան բոխին (Carpinus caucasica) և սոճին (Pinus Sosnovski, Pinus kochiana, Pinus silvestris L.): Մյուս ծառատեսակները՝ կեչի, թեղի, թխկի, հացենի, տանձենի, խնձորենի, կենի, արջատխլենի, սոսի, ընկուզենի և այլն հանդես են գալիս հիմնականում անտառակազմող տեսակների հետ և զբաղեցնում են անտառածածկ տարածքի 8,4% ը:
12. Հայաստանի Հանրապետության անտառները և անտառային հողերը 1993 թվականի անտառների պետական հաշվառման (վերջին հաշվառում) արդյունքներով կազմում է երկրի տարածքի շուրջ 11.2 %-ը՝ 460 հազ. հեկտար, որից 334.1 հազ. հեկտարն անտառածածկ տարածքներ են (այս տվյալները չեն ընդգրկում հետագա տարիներին անտառային տարածքներում տեղի ունեցած փոփոխությունները): Համաձայն 2011 թվականին Գերմանիայի միջազգային համագործակցության ընկերության «Հայաստանում կենսաբազմազանության ինտեգրված կառավարում» ծրագրի կողմից հեռահար զոնդավորման մեթոդով ստացված տվյալների, Հայաստանի անտառածածկի մակերեսը կազմում է 332.333 հեկտար կամ երկրի ընդհանուր տարածքի շուրջ 11.17 %-ը:
13. Կլիմայի փոփոխության մեղմմանն ուղղված ռազմավարության մշակման ընթացքում իրականացվել են ուսումնասիրություններ ՀՀ արդյունավետ անտառպատվածության վերաբերյալ և հաշվարկվել է, որ եթե անտառածածկ տարածքներն ընդլայնվեն 266,5 հազ հեկտարով, ապա հանրապետության արդյունավետ անտառպատվածությունը կկազմի 20,1%:
14. Հանրապետության անտառների միջին բոնիտետը 3,6 է, միջին լրիվությունը՝ 0,55, բնափայտի միջին պաշարը կազմում է ≈125 խմ/հա, տարեկան միջին աճը՝ ≈1.3 խմ/հա։ Հանրապետության յուրաքանչյուր բնակչին բաժին է ընկնում ծավալային արտահայտությամբ մոտ 12 խմ. բնափայտի կենսազանգված։
15. Հանդիսանալով մարդու կենսագործունեության համար անհրաժեշտ էկոլոգիական միջավայր, Հայաստանի կենսաբազմազանությունն ունի բնապահպանական կարևոր նշանակություն: Այն անհրաժեշտ գործոն է երկրի կլիմայի ձևավորման, ջերմային և ջրային ռեժիմների կարգավորման, օդը վտանգավոր գազերից և այլ նյութերից մաքրման, հողը էրոզիոն գործընթացներից պահպանման, շրջակա միջավայրի սանիտարահիգիենիկ բարվոք վիճակի ապահովման համար: Հայաստանի բնակչության բարեկեցությունը և սոցիալական վիճակը սերտորեն կապված են կենսաբազմազանության պահպանության և կայուն կառավարման հետ, որը հանդիսանալով կենսունակ բնության և առողջ կյանքի դեռևս թերագնահատված երաշխիքը՝ գերակա դիրք պետք է գրավի երկրի մնայուն արժեքների շարքում: Այդ տեսակետից Հայաստանի հարուստ կենսաբազմազանությունը, ունենալով էկոհամակարգերի կայունությունն ապահովող բարձր հատկանիշներ՝ միաժամանակ հանդիսանում է երկրի տնտեսական զարգացման կարևոր նախապայմաններից մեկը: Կենսառեսուրսները հանդիսանում են երկրի տնտեսությանն աջակցող առանցքային գործոն, հատկապես գյուղատնտեսության, սննդի և այլ ոլորտներին հումքի տրամադրման և ռեկրեացիայի զարգացման առումով:
16. Անտառը բնական էկոհամակարգի կարևորագույն բաղադրիչներից է և այն պետք է դիտարկել որպես բոլոր բիոտիկ և աբիոտիկ բաղադրիչների ամբողջականություն, այսինքն որպես անտառային էկոհամակարգ: Այն առանձնահատուկ դերակատարություն ունի կենսաբազմազանության պահպանման գործընթացում: Բազմաթիվ կենսաբանական էակների համար  անտառները հանդիսանում են գոյության միջավայր, և դրանց ոչնչացումը լրջագույն սպառնալիքներ է առաջացնում դրանց կյանքի բնականոն զարգացման համար: Անտառօգտագործման Էկոհամակարգային մոտեցումը պահանջում է օգտվել այդ էկոհամակարգից այնպիսի չափավորված քանակներով, որը չի գերազանցի էկոհամակարգի ինքնավերականգնման ունակության աստիճանը:
17. Ինտենսիվ արդյունաբերական շահագործումից անտառների որոշ մասի պահպանության անհրաժեշտությունը գիտակցվել է արդեն շատ վաղուց և ոչ միայն բնության պաշտպանների շրջանում: Այդ մոտեցումն իր զարգացումն է ստացել անտառների կայուն կառավարման այն դրույթներում, որ անտառօգտագործողը, չնվազեցնելով անտառների արտադրողականությունը, միաժամանակ չի փոփոխում անտառների էկոհամակարգային ծառայությունների ծավալն ու բնույթը և չի վտանգում անտառային կենսաբազմազանությունը: Անտառները կորցնելով մենք կորցնում ենք էկոհամակարգերը, որը վերականգնելը եթե ոչ անհնարին, ապա բավական բարդ խնդիր է:
18. Հայաստանը կլիմայի գլոբալ փոփոխության արդյունքում կարող է լուրջ փորձության ենթարկվել: Հայաստանի տարածքում ներքին միկրոկլիմայական փոփոխությունները կարող են հանգեցնել կենսաբազմազանության առանձին բաղադրիչների արեալների կրճատմանը, տեղումների քանակի և հողի խոնավության նվազմանը, սերմնային անտառվերականգնման պայմանների վատթարացմանը և կիսաանապատային բուսատեսակների ներթափանցմանը:
19. Վերջին տարիներին կլիմայի փոփոխության նկատմամբ անտառների հարմարվողականության բարձրացման նպատակով իրականացվել են մի շարք միջոցառումներ, որոնք պետք է ունենան շարունակական բնույթ:
20. Անտառի դերը շատ կարևոր է, սակայն Հայաստանը դասվում է սակավանտառ երկրների շարքին: Անտառների արդի վիճակի վրա մեծ ազդեցություն ունեցավ 90-ականների էներգետիկ ճգնաժամը, սոցիալ-տնտեսական բարդ խնդիրները, փայտանյութի բարձր պահանջարկը, և արդյունքում անտառները զգալի անտրոպոգեն ազդեցության ենթարկվեցին` մեծ ծավալով անտառհատումների հետևանքով:
21. Ներկայումս անտառհատումների հետևանքով է պայմանավորված անտառների  և' քանակական, և'  որակական փոփոխությունները, ծառուտները կորցնում են բնական վերականգնման ունակությունը և նվազում է դրանց արտադրողականությունը:

22. Հայաստանի Հանրապետության անտառի ազգային ծրագրի պահանջներից ելնելով՝ 2005 թվականի հոկտեմբերի 24-ին ընդունվել է Հայաստանի Հանրապետության անտառային նոր օրենսգիրքը, իսկ հետագայում հաստատվել են դրանից բխող մի շարք ենթաօրենսդրական ակտեր:
23. Անտառային ոլորտի բարելավման նպատակով ՀՀ կառավարության 2004թ. սեպտեմբերի 30-ի N38 արձանագրային որոշմամբ հաստատվել են Ապօրինի անտառհատումների հետ կապված խնդիրների լուծմանն աջակցող միջոցառումների գործողությունների ծրագիրը և Հայաստանի Հանրապետության անտառի ազգային քաղաքականությունը և ռազմավարությունը, ՀՀ կառավարության 2005թ. հուլիսի 21-ի N1232-Ն որոշմամբ հաստատվել է Հայաստանի Հանրապետության անտառի ազգային ծրագիրը:
24. Ապօրինի հատումների ծավալները նվազեցնելու նպատակով ընդունվել են մի շարք ենթաօրենսդրական ակտեր, այդ թվում`

1) ՀՀ գյուղատնտեսության նախարարի 2013 թվականի մայիսի 6-ի N80-Ն հրամանով հաստատվել է պետական և համայնքային անտառներում բնափայտի մթերման կարգը, որով հստակեցվում է շինափայտի որակական հատկանիշները, մթերման, հաշվառման և իրացման հստակ մեխանիզմները:
2) ՀՀ կառավարության 2011 թվականի հոկտեմբերի 27-ի «Հայաստանի Հանրապետության անտառամերձ բնակավայրերում բնակվող ընտանիքների կողմից ոչ արտադրական (ոչ արդյունագործական) նպատակով օգտագործվող թափուկ վառելափայտի մթերման համար բնօգտագործման վճարի գծով արտոնություն սահմանելու մասին» N1535-Ն որոշումը, համաձայն որի անտառամերձ բնակավայրերում բնակվող ընտանիքներին թույլատրվում է սեփական միջոցներով մթերել և անտառային տնտեսություն վարող տարածքային կազմակերպություններից անվճար ձեռք բերել մինչև 8 խմ թափուկ վառելափայտ:

3) ՀՀ կառավարության 2009 թվականի հոկտեմբերի 15-ի                                                     N1157-Ն որոշմամբ լրացումներ է կատարվել ՀՀ կառավարության 2000 թվականի դեկտեմբերի 31-ի N902-Ն որոշման մեջ, համաձայն որի արգելվել է Հայաստանի Հանրապետությունից անմշակ գերանի արտահանումը:
4) ՀՀ կառավարության 2013 թվականի նոյեմբերի 14-ի N1347-Ն որոշմամբ փոփոխություններ և լրացումներ է կատարվել ՀՀ կառավարության 2007 թվականի օգոստոսի 30-ի «Պետական անտառային հողերում անտառային տնտեսության վարման և անտառօգտագործման հետ չկապված աշխատանքների իրականացման կարգը սահմանելու մասին» N1045-Ն որոշման մեջ, համաձայն որի պետական անտառային հողերում անտառային տնտեսության վարման և անտառօգտագործման հետ չկապված շինարարական ու պայթեցման  աշխատանքների, օգտակար հանածոների արդյունահանման, մալուխների, խողովակաշարերի և այլ հաղորդակցուղիների անցկացման, հորատման և այլ աշխատանքների իրականացման ժամանակ անտառօգտագործողը պարտավորվում է օգտագործման տրամադրվող անտառային տարածքի առնվազն կրկնապատիկի չափով իրականացնել անտառապատման աշխատանքներ:
25. Համաձայն Հայաստանի Հանրապետության կառավարության 2002թ հուլիսի 25-ի N1149-Ն որոշման, ՀՀ բնապահպանության նախարարության բնապահպանական պետական տեսչությունը բնապահպանության և բնօգտագործման ոլորտում իր նպատակների և խնդիրների իրականացման նպատակով Հայաստանի Հանրապետության օրենքով սահմանված կարգով վերահսկողություն է իրականացնում` 

1) անտառային տարածքների պահպանության, պաշտպանության, օգտագործման և վերարտադրության համար սահմանված նորմերի, կենսաբազմազանության բանական օգտագործման և իրացման նկատմամբ,
2)  Հայաստանի Հանրապետության անտառներում ծառերի, թփերի, մատղաշի և մշակաբույսերի պահպանման, ծառերի ու թփերի հատման կանոնների պահպանման, անտառները արտադրական և կենցաղային կեղտաջրերով, արտանետումներով, քիմիական նյութերով և թափոններով աղտոտումը կանխարգելող սահմանափակումների պահպանման, անտառային ֆոնդի տարածքներում խոտհնձի, անասունների արածեցման, խոտհարքների և արոտահանդակների օգտագործման կանոնների պահպանման, անտառշինական փաստաթղթերի համապատասխան անտառվերականգնման աշխատանքների կատարման նկատմամբ:

V.  ԽՆԴԻՐՆԵՐ ԵՎ ՆՊԱՏԱԿՆԵՐ
26. Անտառային ոլորտի ներկա խնդիրներն իրենց բնույթով երկարատև չկարգավորված գործընթացների արդյունք են։ 1993 թվականին պետական անտառային վերջին հաշվառման ավարտից անմիջապես հետո հաջորդեցին էներգետիկ ճգնաժամային տարիները`  չվերահսկվող (ապօրինի) հատումներով և անկանոն մթերումներով։ Արդյունքում այն հանգեցրեց երկրի անտառային էկոհամակարգերի զգալի փոփոխության։
27. Չնայած 2015 թվականին, համեմատած 2009 թվականի հետ, տեղի է ունեցել ապօրինի հատված ծառերի արձանագրված քանակի նվազում` համաձայն գրաֆիկական պատկերի: Ապօրինի անտառօգտագործումների դեմ պայքարը հանդիսանում է անտառային համակարգի գլխավոր խնդիրներից մեկը:
 Գրաֆիկական պատկեր

28. 2009-2015թթ.  ընթացքում «Հայանտառ» ՊՈԱԿ-ի «Անտառտնտեսություն» մասնաճյուղերում, բնության հատուկ պահպանվող տարածքներում և անտառային համակարգից դուրս ընդհանուր օգտագործման տարածքներում, բոլոր կազմակերպությունների կողմից ստուգումների և ուսումնասիրությունների արդյունքում հայտնաբերված ապօրինի հատված ծառերի քանակը:
29. Ապօրինի հատումները դարձել են անտառային տնտեսության զարգացմանը խոչընդոտող ամենահիմնական պատճառներից մեկը, որը պայմանավորված է մի շարք գործոններով: 
30. Հիմնական խնդիրներն են` 
1) իրավական և ոլորտի քաղաքականության անկատարություն,

2) ինստիտուցիոնալ անկատարություն,

3) պետական անտառային կառավարիչի և իրավակիրարկող մարմինների գործառնական   կարողությունների բացակայություն,

4) անտառային պաշարների, օրինական և ապօրինի գործողությունների վերաբերյալ անբավարար առաջնային տվյալներ և տեղեկատվություն,

5) թափանցիկության բացակայություն և կոռուպցիա,

6) չհամակարգված անտառհատումներ, 
7) փայտանյութի մատչելիություն, 
8) էներգակիրների գների բարձրացում, 
9) բնակչության սոցիալապես անապահով խավերի ցածր վճարունակություն,
10) հասարակության իրազեկության  ցածր մակարդակ, 
11) այլընտրանքային վառելիքի կիրառման ցածր տոկոս, 
12) ապօրինի անտառհատումների վերահսկողական համակարգի թերություններ:
31. Ներկայումս անտառների պահպանության և ապօրինի հատումների դեմ պայքարի վերահսկողական համակարգը, մարդկային ռեսուրսները և տեխնիկական հագեցվածությունը, հաշվի առնելով երկրի բարդ ռելիեֆի առանձնահատկությունները,  բավարար չեն անտառային էկոհամակարգերի պահպանության, ապօրինի անտառհատումների կրճատման, անտառների ամբողջականության ապահովման համար: Վերահսկողական համակարգում առկա բացերը և ապօրինի անտառհատման դեմ պայքարի գործընթացն առավել արդյունավետ իրականացնելու նպատակով անհրաժեշտություն է առաջանում ընդունել Նորագույն տեխնոլոգիաների կիրառմամբ անտառների ապօրինի հատումների կանխման համակարգի ներդրման հայեցակարգ:
32. Ապօրինի անտառհատումների դեմ պայքարն անհրաժեշտ է իրականացնել հետևյալ ուղղություններով.

1) կանխարգելող`  անտառի առավել վտանգված թիրախային գոտիներ մուտքի կետերում նկարահանող և արձանագրված տվյալները կենտրոնին փոխանցող տեխնոլոգիաների կիրառում,

2) բացահայտող` անտառի առավել վտանգված թիրախային գոտիներում հատող գործիքի ձայնային ազդանշանները արձանագրող և տվյալները կենտրոնին փոխանցող տեխնոլոգիաների կիրառում,

3) ստուգող` կենտրոնին փոխանցված տվյալների և կոորդինատների հիման վրա ապօրինի գործողության իրականացման վայր արագ  հասանելի տեխնոլոգիաների կիրառում:
33. Այդ նպատակով անհրաժեշտ է ձեռք բերել և կիրառել` 

1) Օրինական և ապօրինի գործողությունների վերհանում և քարտեզագրում,
2) Հեռահար զոնդավորման կիրառում (արբանյականային պատկերների ձեռքբերում),
3) Անօդաչու թռչող սարքեր,
4) դելտապլաններ, 
5) դելտալյոտներ,
6) Արագ արձագանքման և արագ տեղափոխման տեխնիկա-տրանսպորտային միջոցներ,
7) GIS և GPS համակարգեր,
8) Ֆոտոթակարդներ, ֆոտոբռնիչներ, 

9) Սենսորային համակարգեր և այլն:
34. Սույն Հայեցակարգի գլխավոր նպատակն է նպաստել վերահսկողական գործընթացի արդյունավետ իրականացմանը` հաշվի առնելով ոլորտում առկա բացերը: Անտառհատումների արդյունքում ավելի ինտենսիվ է ընթանում անտառի կազմի ոչ ցանկալի փոփոխություն՝ տնտեսապես ավելի բարձրարժեք տեսակները (կաղնի, հաճարենի) փոխարինվում են համեմատաբար ցածրարժեք տեսակներով (բոխի և այլ): Բնականաբար՝ առկա է նաև անտառի նոսրացում, դեգրադացիա և սուկսեցիոն անցանկալի փոփոխություններ: Անտառների հատումը, բացի անմիջական վտանգից, հանգեցնում է անտառի ստորին գոտու տեսակների անհետացմանը, այդ թվում՝ Կարմիր գրքում գրանցված: Չհամակարգված անտառհատումները դեռևս գերազանցում են անտառի բնական վերականգնման ծավալները և հանդիսանում են անտառների քայքայման հիմնական պատճառ:
35. Ըստ 2013-2014 թվականների «Անտառային պետական մոնիթորինգի կենտրոն» ՊՈԱԿ-ի կողմից իրականացված վառելափայտի սպառման ծավալների ուսումնասիրության արդյունքների, այն շուրջ 25 անգամ գերազանցում է օրինական հատումներից իրացված փայտանյութի ծավալը: Փայտանյութը շարունակում է մնալ անտառամերձ տարածքների բնակչության վառելիքի հիմնական աղբյուրը:
VI. ԱՌԱՋԱՐԿՎՈՂ ԼՈՒԾՈՒՄՆԵՐ
36. Անհրաժեշտ է իրականացնել լայնածավալ գործողություններ` 
1) իրականացնել օրենսդարական և ինստիտուցիոնալ բարեփոխումներ,
2) կատարելագործել վերահսկողական համակարգը,
3) բացառել անվերահսկելի գործընթացները,

4) փոփոխել բնության նկատմամբ երկրում ձևավորված սպառողական վերաբերմունքը, 
5) խթանել այլընտրանքային էներգիայի կիրառումը,
6) կիրառել կանաչ տնտեսության սկզբունքները,
7) կիրառել միջոլորտային համագործակցությունը:
37. Հաշվի առնելով այն փաստը, որ ՀՀ անտառները լեռնային են, պաշտպանական նշանակության, և փայտանյութի պահանջարկը մի քանի անգամ գերազանցում է անտառների արտադրողականությանը, անհրաժեշտ է անտառի սոցիալ-տնտեսական նշանակությունը ստորադասել բնապահպանական նշանակությանը։ Այս առումով  պետական անտառկառավարման համակարգը պետք է դիտվի որպես դոտացիոն, մասնակի ինքնածախսածածկ, ոչ շահութաբեր ոլորտ՝ պահանջելով անտառների պահպանության և վերականգնման նպատակով միջոցների շարունակական ներդրումներ:
38. Ներկայումս ոլորտում իրականացվում են մի շարք օրենսդրական և ինստիտուցիոնալ բարեփոխումներ` ոլորտի պետական վերահսկողական համակարգը մոտեցնելով միջազգային լավագույն չափորոշիչներին` նպատակ ունենալով ապահովել վերահսկողական համակարգի աշխատանքների թափանցիկությունը և կոռուպցիոն ռիսկերի նվազեցումը: Այս առումով նորագույն տեխնոլոգիաների կիրառումը հնարավորություն կտա ապօրինի հատումների դեմ պայքարն իրականացնել երեք ուղղություններով` կանխարգելող, բացահայտող և ստուգող:
39. Ապօրինի անտառհատումների դեմ պայքարի աշխատանքների արդյունավետությունը բարձրացնելու նպատակով, զուգահեռաբար  անհրաժեշտ է իրականացնել հետևյալ աշխատանքները`

1) խախտումների դեմ տուգանքների չափերի ավելացում,
2) 24-ժամյա հսկողության իրականացում (ներառյալ հանգստյան օրերը),

3) հասարակության իրազեկության բարձրացում,
4) համայնքային անտառային ծրագրերի իրականացում,
5) այլընտրանքային վառելիքի մատակարարում,
6) անտառամերձ համայնքների գազաֆիկացում,
7) անտառամերձ համայնքներում անտառային արտադրանք վերամշակող փոքր ու միջին ձեռնարկությունների հիմնում,

8) ոլորտի աշխատակիցների վերապատրաստում,
9) փայտանյութի վաճառքի ճկուն քաղաքականության իրականացում` արժեքի փոփոխություն ըստ սեզոնի և պահանջարկի,

10) անտառնտեսություններում օժանդակ տնտեսությունների ստեղծում (ջերմոց, ջերմատուն, ֆերմա, մեղվանոց և այլն),

11) որսորդական տնտեսությունների կազմակերպում,
12) հանգստի և էկոտուրիզմի կազմակերպում,
13) անտառային տնկադաշտերի (պլանտացիաների) հիմնում` օրինակ արագաճ բարդու տնկում պելետի հավաքման համար: Տնկվում են նպատակային ծառեր, որոնք կարճ ժամանակ հետո կտրվում, օգտագործվում են և փոխարինվում նոր տնկիներով,
14) անտառպաշտպան, քամեբեկ շերտի հիմնում,
15) էժան փայտանյութի ներկրմանը նպաստող տնտեսական լծակների կիրառում,
16) էկոծառայությունների ներդնում և զարգացում (օրինակ` անտառամերձ բնակավայրին մոտ կա հանքային ջրի գործարան: Նման դեպքում անտառն ունի ջրհավաք նշանակություն և գործարանի սեփականատերը կարող է պայմանագիր կնքել, գումար առաջարկել անտառը չկտրելու համար, քանի որ այն կարող է պատճառ հանդիսանալ բնական աղբյուրի վերացման համար):

VII. ԱՌԱՎԵԼՈՒԹՅՈՒՆՆԵՐԸ
40. Նորագույն տեխնոլոգիաների կիրառման առավելություններն են.

1) օպերատիվ կերպով տեղեկատվություն ստանալու հնարավորություն (մի քանի օրվա նույնիսկ մի քանի ժամվա ընթացքում),

2) բարձր ճշգրտությամբ արդյունքների ստացում,

3) տարբեր ժամանակահատվածներում տեղի ունեցած փոփոխությունների արտացոլում և վերլուծում,

4) ռելիեֆի առանձնահատկություններով պայմանավորված դժվար հասանելի լեռնային շրջանները վերահսկողության ենթարկելու հնարավորություն:

41. Ուսումնասիրելով միջազգային փորձը` հատկապես եվրոպական զարգացած երկրների, կարող ենք նշել, որ նորագույն տեխնոլոգիաների կիրառումը ապօրինի անտառհատումների կանխման գործընթացում ունի իր զգալի դրական արդյունքը: Մասնավորապես, Շվեդիայում անտառկառավարման ոլորտում արբանյակային պատկերների ստացման շնորհիվ (SPOT Satellite համակարգ) ապօրինի անտառհատումները 10 %-ից նվազել են` կազմելով ավելի պակաս քան 0,5%: Այս մեթոդները կիրառվում են նաև Նորվեգիայում, Ավստրիայում և այլն: Տեղայնացնելով միջազգային փորձը և մեթոդները կարող ենք ստանալ զգալի դրական արդյունքներ անտառների կառավարման, պահպանության և վերահսկողության ոլորտում:
VIII. ՖԻՆԱՆՍԱԿԱՆ ԳՆԱՀԱՏԱԿԱՆ

42. Հայեցակարգի ներդրումը լրացուցիչ բյուջետային ծախսեր չի պահանջելու, իրականացվելու է առկա ռեսուրսների շրջանակներում։ Պահանջվող լրացուցիչ ծախսերի ֆինանսավորումն ապահովվելու է հիմնականում միջազգային ներդրումների հաշվին կամ միջոցով:
43. Հայեցակարգի ներդրման արդյունքում ակնկալվում է նաև ֆինանսական լրացուցիչ միջոցների գեներացում՝ հետևյալ միջոցառումների/գործունեությունների իրականացման արդյունքում.
1) անտառային տարածքների հողամասերի վարձավճարների բարձրացում` դրանք համապատասխանեցնելով հողամասերի տնտեսական (ներառյալ` բնապահպանական) իրական արժեքին,
2) որսորդական և ձկնորսական տնտեսությունների կազմակերպում,
3) էկոտուրիզմի և ագրոտուրիզմի զարգացում, համապատասխան ենթակառուցվածքների ստեղծման միջոցով բնակչության զբաղվածության ապահովում,
4) վայրի մրգերի և հատապտուղների վերամշակման արտադրության հիմնում,
5) անտառահատման թափոններից ստացվող այլընտրանքային վառելիքի արտադրության հիմնում,
6) փայտանյութի վաճառքի ճկուն քաղաքականության իրականացում` արժեքի փոփոխություն ըստ սեզոնի և պահանջարկի,
7) անտառնտեսություններում օժանդակ տնտեսությունների ստեղծում (ջերմոց, ջերմատուն, ֆերմա, մեղվանոց և այլն),
8) էկոհամակարգային ծառայությունների գործուն մեխանիզմի ներդրում,
9) և այլն:
44. Նշված միջոցառումների իրականացման ծավալների և ստացվող օգուտների մասով կոնկրետ գնահատումը պահանջում է լրացուցիչ ուսումնասիրություններ։
IX. ԱՄՓՈՓ ԵԶՐԱԿԱՑՈՒԹՅՈՒՆ

45. Հայաստանին բնորոշ սակավ անտառածածկի պայմաններում անտառազրկումն էական սպառնալիք է: Այն կարող է կործանարար հետևանքներ ունենալ շրջակա միջավայրի համար, ինչպես նաև բերել եկամուտների զգալի կորստի՝ երկարաժամկետ ազդեցության արդյունքում էկոհամակարգային ծառայությունների ծավալների և քանակների կրճատման հետևանքով: Համաձայն էկոհամակարգային մոտեցման, անտառները պետք է կառավարվեն դրանց հիմնական արժեքների պահպանման և մարդկանց համար արդար ու հավասարապես բաշխված օգուտների ապահովման միջոցով: Հետևաբար, Հայաստանի անտառների վիճակի բարելավումը և բնապահպանական նշանակության հատկանիշների ապահովումը հնարավոր է միայն անտառի կայուն կառավարման դեպքում: Նման հնարավորություն կարող է ստեղծվել, մասնավորապես, անտառներում  ապօրինի գործողությունները և հատումների կանխելու նպատակով նորագույն տեխնոլոգիաների կիրառման դեպքում:

